
		
			
				༄༅། །མཁས་དང་གྲུབ་པའི་བདག་ཉིད་འབྲི་གུང་ལམ་མཁྱེན་རྒྱལ་པོ་རིན་པོ་ཆེའི་གསུང་འབུམ་

				ལེགས་བཤད་རིན་ཆེན་བང་

				མཛོད་ཅེས་བྱ་བ་

				བཞུགས་

				སོ།།

			

		

	
		
		

	
		
			
				དཔེ་བསྐྲུན་གསལ་བཤད།

				ཕུན་ཚོགས་དཔལ་ལ་རོལ་བ་རྒྱལ་པོའི་སྲས། །

				གོ་ཏམ་ལྷ་ཡིས་རྒྱལ་སྲིད་སྒྱུ་མའི་གྲོང་། །

				སྙིང་པོ་མེད་གཟིགས་གདོད་མའི་རྒྱལ་ས་རུ། །  

				གཡོ་མེད་དམ་བཅས་གཤེགས་ཁྱོད་ཕྱག་གི་གནས། །

				བཅོས་མིན་བབས་ཀྱི་གནས་ལུགས་དེ་ཁོ་ནའི། །

				བསལ་བཞག་བྲལ་བ་གཉུག་མའི་གཤིས་རྟོགས་ཤིང་། །

				ཀུན་རྫོབ་འཚང་གནད་རྟོལ་བའི་འོད་པོ་ཆེ། །

				དབྱེར་མེད་དྲིན་ཅན་བླ་མས་བདག་ཡིད་སྐྱོངས། །

					ཅེས་རང་སྣང་རིག་པའི་བླ་མ་ལ་མོས་གདུང་སྙིང་ནས་དད་པའི་བསྟོད་དབྱངས་མཆོད་པའི་ཕྲེང་བས་མདུན་བསུས་ཏེ། སྐབས་འདིར་གླེང་བར་བྱ་བ་ནི། མཁས་དང་གྲུབ་པའི་བདག་ཉིད་འབྲི་གུང་ལམ་མཁྱེན་རྒྱལ་པོ་རིན་པོ་ཆེ་མཆོག་ངེས་མེད་ཀྱི་ས་ཕྱོགས་གང་དུ་ཕེབས་ཀྱང་བཀའ་བརྒྱུད་ཀྱི་བསྟན་པ་རིན་པོ་ཆེ་ཐུགས་ལ་བཅངས་ཏེ་རྣམ་ཐར་དང་། ལོ་རྒྱུས། རྣམ་བཤད། ཆོ་ག་སྒྲུབ་ཕྲིན། དབང་བཤད། དམངས་ཁྲོད་གནའ་བོའི་སྲོལ་རྒྱུན་སོགས་དེང་སང་དེས་འོང་དེས་ཆོག ཕྱོགས་སུ་ཉེ་བའི་དུས་འཕྲང་གི་སོ་མཚམས་འདིར་འཐོར་བ་བསྡུས། གབ་པ་མངོན་དུ་ཕྱུང་། ཆད་ལྷག་ཁ་སྐོང་འཇུག་བདེ་བ་ལམ་པོ་ཆེ་ལྟ་བུའི་འཆད་རྩོམ་ཅི་རིགས་གནང་བ་དེ་དག་ཕྱོགས་གཅིག་ཏུ་གསུང་འབུམ་སྒྲིག་ཐུབ་ན་ཞེས་གཞིས་བྱེས་གང་ས་ནས་དོན་གཉེར་དང་

			

		

	
		
			
				འདུན་པ་ཅན་རྣམས་ཀྱིས་ཡང་ཡང་ནན་བསྐུལ་གནང་བ་དང་། བདག་ཀྱང་བགྲང་བྱ་བཅུ་ཕྲག་གཅིག་ལྷག་མགོན་པོ་གང་གི་ཉེ་གནས་སུ་མཆིས་ཤིང་ཟབ་གསང་གསུང་གི་བདུད་རྩི་མྱོང་བའི་སྐལ་བ་མི་དམན་པའི་ཉེར་ལེན་ལ་བརྟེན་ནས་དེ་ལྟར་བྱ་བའི་ཁུར་པོ་ཆེ་བདག་གིས་ཁུར་བར་འོས་སོ་སྙམ་པའི་བསམ་པ་རྣམ་པར་དག་པ་རྒྱ་སྟག་ཁྲ་བོའི་ངར་སྐད་ལྟ་བུས་ཁོག་ཕུབ། 

					ཆོས་ཕྱོགས་ཀྱི་དགེ་ལས་སུ་རློམས་ཀྱང་བསྟན་དང་དེར་འཛིན་འཁོར་ལོ་གསུམ་གྱི་བྱ་བ་ལ་ཉམས་གསོས་སུ་ཕན་པར་དགེ་བའི་ངོ་བོར་མ་སྨིན་ཞིང་། བསྟན་སེལ་སྡེ་འཁྲུགས་ནང་དམེའི་རྐྱེན་དུ་གྱུར་ན་ཆོས་བཞིན་མ་ཡིན་པའི་གནས་སུ་འགྱུར་བས་དེ་རིགས་ཀྱི་འཐབ་བཀྲོལ་ལས་གྲོོལ་ཞིང་དུས་སུ་སྨིན་པའི་ཉེར་མཁོའི་རྩི་སྨན་ལྟར་གྱུར་འདུག་པའི་རྒྱུ་མཚན་དང་། 

					གོང་མ་གོང་མས་བཞག་པའི་མཚན་སྙན་གྱི་རྒྱུན་སྣེ་ཁུར་ནས་ལམ་སྣ་བསྟན་པ་ཙམ་མ་ཡིན་པར་ཐོས་པའི་ཚེ་པི་ཝང་ལྟར་སྙན་ཞིང་འཇེབས་པ། བསམ་པའི་ཚེ་བདུད་རྩི་ལྟར་རོ་མངར་བ།  སྒོམ་པའི་ཚེ་རྩི་སྨན་ལྟར་ཉམས་ལ་ཕན་པ་གསར་རྙིང་གི་གདམས་པ་འདི་འདྲ་ཡོད་བཞིན་པ་ལ་སྣང་མེད་དུ་ཤོར་ན་ཕྱིས་ནས་འགྱོད་གདུང་གི་གནས་སུ་འགྱུར་ངེས་པ་དང་། 

					གསར་རྙིང་མཁན་སྤྲུལ་སྐྱེས་ཆེན་དུ་མས།  རིགས་པའི་ལམ་ནས་གང་གི་གསུང་རྩོམ་ཁག་ལ་གསན་གཟིགས་གནང་སྐབས། ཡིད་ཆེས་ཁུངས་ལུང་གི་རྒྱུ་མཚན་མན་ངག་དང་ལྡན་པར་ངེས་རྙེད་ཀྱིས་བསྔགས་པའི་མེ་ཏོག་དང་། མཁོ་དགོས་ཀྱི་དབུགས་དབྱུང་བཅས་དངོས་རྒྱུད་གཉིས་ནས་བདག་གི་རྣ་བར་ལོ་མང་སོན་པའི་རྒྱུ་རྐྱེན་དུ་མས་ད་ལན་གསུང་རྩོམ་ཡོངས་རྫོགས་དེབ་ཕྲེང་གི་བསྟར་ལ་རིམ་བཞིན་རྒྱུས་ཏེ་རྒྱལ་བ་དགྱེས་པའི་མཆོད་སྤྲིན་བླ་མེད་དུ་འགྱུར་བའི་ཕྱིར་དང་། དོན་གཉེར་ཅན་རྣམས་ཀྱི་ཐུགས་འདོད་ཡོངས་སུ་སྐོང་སླད་དངོས་གཞིའི་སྦྱོར་བ་རྣམ་དག་རུས་སྦལ་རྒྱ་བོའི་ནུར་འགྲོས་ལྟ་བུས་འཇུག་ཡོངས་སུ་འགྲུབ་པར་བྱ་བ་དང་།

			

		

	
		
			
					ད་ལན་དེབ་ཕྲེང་གསུམ་པ་འདིར་བཀོད་པའི་ལྔ་ལྡན་སྔོན་འགྲོའི་ཁྲིད་ཡིག་དང་། བདེ་མཆོག་རྣམ་བཤད་བཅས་པར་བསྐྲུན་ཞུས་ཟིན་ནའང་། དམིགས་བསལ་ལམ་མཁྱེན་རིན་པོ་ཆེ་མཆོག་གིས་སྔོན་འགྲོའི་ཁྲིད་ཡིག་ནང་དུ་གསུང་རྒྱུན་གྱི་ལུང་དོན་འགའ་ཞིག་སྐྱར་བསྣན་ཐོག སྔོན་མའི་སྐབས་གློག་ཀླད་ནང་ནས་གོང་འོག་འཆུག་སོང་བ་དག་སྐྱར་བཅོས་དང་། དེ་བཞིན་སྤྱི་ལོ་༢༠༡༣ ལོར་འཕགས་ཡུལ་བཀའ་བརྒྱུད་མཐོ་སློབ་ཁང་དུ་བདེ་མཆོག་རྣམ་བཤད་ཀྱི་བཀའ་ཁྲིད་སྐབས་ས་བཅད་དང་ཡིག་ནོར་རིགས་རྣམས་ལ་དག་བཅོས་ཞུས་ནས་ད་ཆ་གསུང་འབུམ་ནང་དུ་ཕྱོགས་སྒྲིག་ཐོག་པར་སྐྲུན་ཞུས་པ་ལགས་ན་དེ་ལུགས་དགོངས་ཆུབ་མངའ་བ་ཞུ་རྒྱུ་དང་།			དེ་ལྟར་བསམ་སྦྱོར་རྣམ་པར་དག་པའི་ལམ་ནས་སྦྱོར་བ་དང་དངོས་གཞིས་བསྒྲུབས་པའི་རྣམ་དཀར་དགེ་ཚོགས་ཀྱི་རྒྱ་མཚོ་ཆེན་པོ་འདིས། ལུང་རྟོགས་བསྟན་པའི་གདུགས་དཀར་སྲིད་ཞིའི་བླ་རུ་ཟུམ་པ་མེད་པ་མངོན་པར་མཐོ་ཞིང་། དེ་འཛིན་འདུས་པའི་སྡེ་རྣམས་བཤད་བསྒྲུབ་ལས་གསུམ་གྱི་བྱ་བར་ཐུགས་གཞོལ་བ་དང་། དེ་མཐུས་འཇིག་རྟེན་མཐའ་དབུས་ཀུན་ཏུ་ནད་མུག་མཚོན་འཁྲུགས་འབྱུང་བཞིའི་འཇིགས་པ་ཞི་ཞིང་། བདེ་སྐྱིད་ཀྱི་དཔལ་དམ་པས་ཉེ་བར་འཚོ་བའི་སྨོན་ལམ་རྣམ་པར་དག་པ་གངས་སེང་དཀར་མོའི་འགྱིང་སྟབས་ལྟ་བུས་མཚམས་སྦྱར་བ་དང་བཅས། འབྲི་བན་མཁན་མིང་པ་དཔང་བསྟན་འཛིན་ཉི་མས་ཐ་སྐར་ཟླ་བའི་དཀར་ཕྱོགས་ཀྱི་རྒྱལ་བ་དང་པོ་ལྷག་མཚམས་ཀྱི་འགྲུབ་སྦྱོར་བཟང་པོར། འཕགས་ཡུལ་རྒྱལ་བ་འབྲི་གུང་པའི་བཞུགས་སྒར་གདན་ས་བྱང་ཆུབ་གླིང་དུ་ཤར་མར་བྲིས། དགེ་ལེགས་འཕེལ།  

				རྒྱལ་བ་འཇིག་རྟེན་གསུམ་མགོན་ཞབས་ལ་འདུད། །

				1 ཀུན་སློང་།

					དང་པོ་ཀུན་སློང་ལའང༌། བསམ་པ་རྒྱ་ཆེ་བ་བྱང་ཆུབ་སེམས་ཀྱི་ཀུན་སློང་དང༌། ཐབས་རྒྱ་ཆེ་བ་གསང་བ་སྔགས་ཀྱི་ཀུན་སློང་གཉིས་ལས། 

				(1)  བསམ་པ་རྒྱ་ཆེ་བ་བྱང་ཆུབ་སེམས་ཀྱི་ཀུན་སློང་།

					དང་པོ་བསམ་པ་རྒྱ་ཆེ་བ་བྱང་ཆུབ་སེམས་ཀྱི་ཀུན་སློང་ནི། སེམས་ཅན་ཐམས་ཅད་ཕ་མ་མ་བྱས་པ་མེད། ཕ་མ་བྱས་པའི་དུས་དྲིན་ཆེན་པོས་བསྐྱངས་པ་ཤ་སྟག་ཡིན་ལ། དྲིན་ཆེན་དེ་དག་ཞེ་འདོད་དང་ལག་ལེན་ཕྱིན་ཅི་ལོག་ཏུ་སོང་ནས་ལམ་ལོག་མགོ་རྨོངས་སུ་གྱུར་པ་འདི་རྣམས་སྙིང་རེ་རྗེ། བདག་གིས་ད་རེས་དམ་པའི་ཆོས་ཟབ་མོ་ཉན་ནས་ཉམས་སུ་བླངས་ཏེ་རིགས་དྲུག་གི་ལས་སྣང་སྡུག་བསྔལ་དང་བྲལ་ཏེ་སངས་རྒྱས་ཀྱི་གོ་འཕང་ཐོབ་པར་བྱ་སྙམ་པ་འདི་ཡིན།

				(2)  འཇིག་སྐྱོབ་ཀྱི་ཀུན་སློང་། 

				(3)  ལེགས་སྨོན་གྱི་ཀུན་སློང་།

				ཀྱིས་བརྗེད་ཐོ་དང་གཞན་ལ་དྲན་བསྐུལ་ཡོང་རེའི་འབྲི་གུང་ལམ་མཁྱེན་པའི་མཚན་གྱིས་བྱིན་གྱིས་རླབས་པ་འབྲོང་རིགས་བན་དེ་རྒྱལ་པོས་རྩ་གསུམ་ལྷ་ལ་གསོལ་བ་བཏབ་སྟེ། རྒྱུད་ལུང་དང་དཔལ་མགོན་བླ་མ་རྣམས་ཀྱི་གསུང་གི་སྣང་བ་མ་བྲལ་བར་བློ་གྲོས་ཀྱི་འཇུག་པས་ས་བྱི་ (སྤྱི་ལོ་2008) ཟླ་བ་བརྒྱད་པའི་ཚེས་བཅུ་བདུན་རེས་བཟའ་ཕུར་བུ་ཕུན་ཚོགས་སྦྱོར་བའི་ཉིན་གྲུབ་པ་འདིས་ཀྱང་དོན་རྒྱུད་སྙིང་པོའི་བསྟན་པ་ཕྱོགས་དུས་ཀུན་ཏུ་འཕེལ་རྒྱས་ཀྱི་རྒྱུར་འགྱུར་པ་དང༌། མ་གྱུར་མཁའ་ཁྱབ་འགྲོ་ཀུན་རྡོ་རྗེ་འཆང་གི་གོ་འཕང་དམ་པ་འཐོབ་པའི་རྒྱུར་གྱུར་ཅིག། དགེའོ། །དགེའོ། །དགེའོ།། 

				སྨྲས་པ། བླ་མེད་བསྟན་པ་བསྒྲེས་པའི་དུས་སྐབས་སུ། །ཚུལ་འདིར་ཐོས་དོན་གཉེར་བའང་ཉིན་སྐར་ཙམ། །མ་ཐོས་བསྒོམ་བརྩོན་འགའ་ལ་མཁོ་སྲིད་པས།། རྣམ་དཀར་དད་སེམས་ཀྱིས་བྱས་དགེ་བ་འདིས། །ཀླུ་དབང་གཉིས་པའི་བསྟན་པའི་རྒྱལ་མཚན་བསྒྲེང༌། །དོན་བརྒྱུད་ལུང་རྟོགས་རྒྱལ་རྔ་ཕྱོགས་ཀུན་བསྒྲཊ།། བསྟན་སྙིང་དགོངས་གཅིག་ལུང་རིག་སེང་གེའི་སྒྲས། །ས་གསུམ་སྐྱེ་དགུའི་དཔལ་དུ་འབར་གྱུར་ཅིག །དབང་རྟགས་བསྒོམ་ཞྭ་སྤྱི་བོར་མཛེས་པའི་ལྷ། །ཨ་མགོན་ཆོས་སྲུང་ཡེ་ཤེས་སྤྱན་གྱི་མེས། །ལོག་སྲེད་སྡེ་བཅས་བསྲེགས་དང་ཆབས་ཅིག་པར། །འབྲི་བསྟན་རྒྱལ་མཚན་སྲིད་རྩེར་བསྒྲེང་གྱུར་ཅིག །བཀའ་བརྒྱུད་བླ་མའི་བྱིན་རླབས་སྙིང་ལ་ཞུགས། །བཤད་དང་སྒྲུབ་པས་བསྟན་པའི་སྙིང་པོ་འཕེལ། །རྩ་གསུམ་ཆོས་སྐྱོང་དགྱེས་པའི་གཟི་བྱིན་གྱིས། །འཇིག་རྟེན་དགེ་ལེགས་ཆེན་པོས་ཁྱབ་པར་ཤོག །སརྦ་མངྒ་ལཾ། ཅེས་པའང་མཆོག་སྤྲུལ་ཕྲིན་ལས་རྒྱ་མཚོའི་སྐྱེ་མིང་ལམ་མཁྱེན་པ་རཱ་ཛས་སོ།། སྒྲུབ་བླ་མགོན་འཕེན་ཚུལ་ཁྲིམས་ནས་པར་རྩ་མཛུབ་བྲིས་བྱས་པས་དགེ་ལེགས་འཕེལ།

				　

			

		

	
		
			
			

		

	
		
			
				རྐང་བརྒྱད་བསྟོད་པའི་འགྲེལ་བ།

				དཔལ་འཁོར་ལོ་སྡོམ་པའི་རྐང་བརྒྱད་བསྟོད་པའི་འགྲེལ་བ་

				རྟེན་འབྲེལ་བདེ་སྟོང་སྒྱུ་མའི་རོལ་རྩེད་

				ཞེས་བྱ་བ་བཞུགས་སོ།།

				ན་མོ་གུ་རུ་ཤྲཱི་ཙཀྲ་སཾ་ཝ་ར་ཡ། 

				འཁོར་འདས་མཉམ་ཉིད་ཡེ་ཤེས་བདེ་བ་ཆེ།།

				ལྷན་སྐྱེས་ཟག་མེད་དབྱིངས་སུ་རྟག་རོལ་ཏེ།།

				ཟུང་འཇུག་ཕྱག་རྒྱ་ཆེན་པོའི་སྐུར་བཞེངས་པ།།

				བླ་མ་འཁོར་ལོ་སྡོམ་པར་གུས་ཕྱག་འཚལ།།

					འདིར་དཔལ་འཁོར་ལོ་སྡོམ་པའི་རྐང་བརྒྱད་ཀྱི་ཚིག་དོན་འཆད་པ་ལ། དངོས་དང་ཕན་ཡོན་བསྟན་པའོ། །དང་པོ་ལ་ཡབ་དང་ཡུམ་གྱི་རྐང་བརྒྱད་གཉིས་ལས། དང་པོ་ཡབ་ཀྱི་བསྐང་བརྒྱད་ཀྱི་དོན་ནི། ༀ་ན་མོ་བྷག་ཝ་ཏེ་ཝི་རི་ཤཱ་ཡ་ཧུཾ་ཧཱུྂ་ཕཊ། བོད་སྐད་དུ་བསྒྱུར་བ། ༀ་བཅོམ་ལྡན་དཔའ་བོའི་དབང་པོ་ལ་ཕྱག་འཚལ་ཧུཾ་ཧཱུྂ་ཕཊ། ༀ་ནི་རྐང་པ་ཐམས་ཅད་ཀྱི་མགོ་འདྲེན་པ་ཡིན་ཅིང༌། ཧུཾ་ཧཱུྂ་ཕཊ། མཐར་སྦྱར་དགོས་པ་ནི། རྩ་རྒྱུད་ལེའུ་བདུན་པར། ཡི་གེ་ༀ་

				ནི་དང་པོ་སྟེ། ། ཧུཾ་ཧཱུྂ་ཕཊ་ནི་ཐ་མར་སྦྱར། །ཞེས་གསུངས་པ་དང༌། དེ་ཡང་ཧཱུྂ་ཐུང་ངུ་ཡིན་པར། རྩ་རྒྱུད་ལེའུ་ལྔ་པར། སྦས་པ་བརྒྱད་མཐར་སྦྱར་བྱས་ཏེ།། ཞེས་གསུངས་པས། བརྒྱད་མཐའ་ནི་ཡ་ནས་རྩིས་པའི་ཧ་དང༌། དེ་ལ་ཨུ་ཐིག་ལེ་དང་བཅས་པ་མཚམས་སྦྱོར་ཡིན་པས་རིང་པོ་མེད་པའི་ཧུཾ ་ཞེས་གྲུབ་ཆེན་ལྭ་བ་པས་བཞེད་དོ། །འདིར་རྐང་བརྒྱད་མགོར་ༀ་དང༌། མཐར་ཧུཾ་ཧཱུྂ་ཕཊ་ཅེས་སྦྱར་དགོས་པ་ནི་དཔལ་ཧེ་རུ་ཀ་མངོན་བརྗོད་བསྡུས་བརྒྱུད་ལེའུ་བདུན་པའི་འགྲེལ་བ་ཁག་ལས་ཡི་གེ་ༀ་ནི་རྩ་སྔགས་ཀྱི་དང་པོར་སྦྱར་ཏེ། ཧུཾ་ཧཱུྂ་ཕཊ་མཐའ་མར་སྦྱར་བ་ནི་རྩ་བའི་སྔགས་ཏེ། སྔགས་འདི་ནི་དངོས་གྲུབ་ཐམས་ཅད་སྒྲུབ་པར་བྱེད་པ་ཡིན་ནོ་ཞེས་གསུངས་པ་དང༌། སྦས་པ་དེ་དགོས་པ་གང་གི་ཕྱིར་ཞེ་ན་ཉན་ཐོས་ལ་སོགས་པ་ཐེག་པ་ཆེན་པོ་གསང་སྔགས་ལ་མོས་པ་དམན་པ་དག་དང༌། མུ་སྟེགས་རྨོངས་པ་དོན་ཟབ་མོ་མི་ཤེས་པའི་སེམས་དང་ལྡན་པ་རྣམས་ཀྱི་སྨོད་པ་སྲུང་བའི་དོན་དུ་སྦས་སོ། །ཞེས་གསུངས་པས་བོད་སྐད་ལའང་ཐོག་མཐར་སྦྱར་མི་དགོས་པའི་སྒྲུབ་བྱེད་མེད་ལ་བོད་ཀྱི་མཁས་གྲུབ་གཞན་གྱིས་སྦྱར་བཞིན་པའང་མཁྱེན་པར་འོས་སོ། །དེས་ན་ༀ་ནི་ཨ་དང་ཨོ་དང་མ་གསུམ་གཅིག་ཏུ་བསྡུས་པ་སྟེ། སངས་རྒྱས་ཐམས་ཅད་ཀྱི་གསང་གསུམ་ཡེ་ཤེས་རྡོ་རྗེ་གསུམ་གཅིག་ཏུ་བསྡུས་པ། གཞི་ལུས་ངག་ཡིད་སྐུ་གསུང་ཐུགས་རྡོ་རྗེ་གསུམ་གྱི་རྣལ་འབྱོར་གྱི་སྦྱང་འབྲས་སྐུ་གསུམ་དང་རང་བཞིན་གཅིག་ཏུ་སྦྱོར་བར་བྱེད་པའི་ས་བོན་ནོ། །དེ་ཡང་རྒྱུད་རྡོ་རྗེ་རྩེ་མོ་ལས། ༀ་ནི་ཅི་ཞིག་ཡིན་པར་བཤད། །མཆོག་དང་ནོར་སྟེར་དཔལ་དང་གཡང༌། །སྐལ་བཟང་རྣམ་པ་དང་ལྡན་ཞིང༌། །དམ་བཅའ་བ་དང་བཀྲ་ཤིས་དོན། །ནོར་བུ་འཛིན་པའི་སྙིང་པོ་ཡིན། །ཞེས་གསུངས་པས། དངོས་གྲུབ་སྩོལ་བ་དང་དམ་བཅའ་བ་སྟེ་སྔགས་ཀྱི་མགོ་འདྲེན་པ་དང༌། དེའི་སྒོ་ནས་ངག་ཏུ་བཀྲ་ཤིས་པར་བྱེད་པའི་ཡོན་ཏན་རྣམ་པ་བདུན་དང་ལྡན་པའོ། །ཧཱུྂ་གིས་ཆ་ལྔ་ཡེ་ཤེས་མཚོན་པ་སྟེ། གཟུང་འཛིན་གཉིས་བསྡུས་ཀྱི་ཆོས་ཐམས་ཅད་ཐབས་ཤེས་

